
Gangamahatmyam 2

ગઙ્ગામાહાત્મ્યમ્  ૨

સિદ્ધયઃ સિદ્ધિલિઙ્ગાનિ  સ્પર્શલિઙ્ગાન્યનેકશઃ  ।
પ્રાસાદા રત્નરચિતાશ્ચિન્તામણિગણા અપિ॥ ૫૭॥
ગઙ્ગાજલાન્તસ્તિષ્ઠન્તિ  કલિકલ્મષભીતિતઃ ।
અતએવ હિ સંસેવ્યા કલૌ ગઙ્ગેષ્ટસિદ્ધિદા ॥ ૫૮॥
સૂર્યોદયે તમાંસીવ વજ્રપાતભયાન્નગાઃ ।
તાર્ક્ષ્યેક્ષણાદ્યથાસર્પા મેઘા વાતાહતા ઇવ॥ ૫૯॥
તત્ત્વજ્ઞાનાદ્યથા મોહઃ સિંહં   દૃષ્ટ્વા યથા મૃગાઃ ।
તથા સર્વાણિ પાપાનિ યાન્તિ ગઙ્ગેક્ષણાત્ક્ષયમ્ ॥ ૧.૨૭.૬૦॥
દિવ્યૌષધૈર્યથા રોગા લોભેન ચ યથા ગુણાઃ ।
યથા ગ્રીષ્મોષ્મસમ્પત્તિરગાધહ્રદમજ્જનાત્ ॥ ૬૧॥
તૂલશૈલઃ સ્ફુલિઙ્ગેન  યથા નશ્યતિ તત્ક્ષણાત્ ।
તથા દોષાઃ પ્રણશ્યન્તિ ગઙ્ગામ્ભઃસ્પર્શનાદ્ધ્રુવમ્ ॥ ૬૨॥
ક્રોધેન ચ તપો યદ્વત્કામેન ચ યથા મતિઃ ।
અનયેન યથા લક્ષ્મીર્વિદ્યા   માનેન વૈ યથા॥ ૬૩॥
દમ્ભકૌટિલ્યમાયાભિર્યથા ધર્મો વિનશ્યતિ ।
તથા નશ્યન્તિ પાપાનિ ગઙ્ગાયા  દર્શનેન તુ॥ ૬૪॥
માનુષ્યં દુર્લભં પ્રાપ્ય વિદ્યુત્સમ્પાતચઞ્ચલમ્ ।
ગઙ્ગાં  યઃ સેવતે સોત્ર બુદ્ધેઃ પારં પરં ગતઃ॥ ૬૫॥
વિધૂતપાપા યે મર્ત્યાઃ પરં જ્યોતિઃસ્વરૂપિણીમ્ ।
સહસ્રસૂર્યપ્રતિમાં ગઙ્ગાં  પશ્યન્તિ તે ભુવિ॥ ૬૬॥
સાધારણામ્ભસા પૂર્ણાં સાધારણનદીમિવ ।
પશ્યન્તિ નાસ્તિકા ગઙ્ગાં  પાપોપહતલોચનાઃ॥ ૬૭॥

સંસારમોચકશ્ચાહં જનાનામનુકમ્પયા ।
ગઙ્ગાતરઙ્ગરૂપેણ   સોપાનં નિર્મમે દિવઃ॥ ૬૮॥
સર્વ એવ શુભઃ કાલઃ સર્વો દેશસ્તથા શુભઃ ।
સર્વો જનો દાનપાત્રં શ્રીમતી જાહ્નવી તટે॥ ૬૯॥
યથાશ્વમેધો યજ્ઞાનાં નગાનાં હિમવાન્યથા ।
વ્રતાનાં ચ યથા સત્યં દાનાનામભયં યથા॥ ૧.૨૭.૭૦॥
પ્રાણાયામશ્ચ તપસાં મન્ત્રાણાં પ્રણવો યથા ।
ધર્માણામપ્યહિંસા   ચ કામ્યાનાં શ્રીર્યથા વરા॥ ૭૧॥
યથાઽઽત્મવિદ્યા વિદ્યાનાં સ્ત્રીણાં ગૌરી યથોત્તમા ।
સર્વર્દવેગણાનાં ચ યથા ત્વં પુરુષોત્તમ॥ ૭૨॥
સર્વષામેવ પાત્રાણાં શિવભક્તો યથા વરઃ ।
તથા સર્વેષુ તીર્થેષુ ગઙ્ગાતીર્થં  વિશિષ્યતે॥ ૭૩॥
હરે યશ્ચાવયોર્ભેદં ન કરોતિ મહામતિઃ ।
શિવભક્તઃ સ વિજ્ઞેયો મહાપાશુપતશ્ચ સઃ॥ ૭૪॥
પાપપાંસુમહાવાત્યા પાપદ્રુમકુઠારિકા ।
પાપેન્ધનદવાગ્નિશ્ચ ગઙ્ગેયં  પુણ્યવાહિની॥ ૭૫॥
નાનારૂપાશ્ચ પિતરો ગાથા ગાયન્તિ સર્વદા ।
અપિ કશ્ચિત્કુલેઽસ્માકં ગઙ્ગાસ્નાયી  ભવિષ્યતિ॥ ૭૬॥
દેવર્ષીન્પરિસન્તર્પ્ય દીનાનાથાંશ્ચ દુઃખિતાન્ ।
શ્રદ્ધયા વિધિના સ્નાત્વા દાસ્યતે સલિલાઞ્જલિમ્॥ ૭૭॥
અપિ નઃ સ કુલે ભૂયાચ્છિવે વિષ્ણૌ ચ સામ્યદૃક્ ।
તદાલયકરો ભક્ત્યા તસ્ય સમ્માર્જનાદિકૃત્॥ ૭૮॥
અકામો વા સકામો વા તિર્યગ્યોનિગતોઽપિ વા ।
ગઙ્ગાયાં  યો મૃતો મર્ત્યો નરકં સ ન પશ્યતિ॥ ૭૯॥
તીર્થમન્યત્પ્રશંસન્તિ ગઙ્ગાતીરે  સ્થિતાશ્ચ યે ।
ગઙ્ગાં  ન બહુ મન્યન્તે તે સ્યુર્નિરયગામિનઃ  ॥ ૧.૨૭.૮૦॥
માં ચ ત્વાં ચૈવ યો દ્વેષ્ટિ ગઙ્ગાં  ચ પુરુષાધમઃ ।
સ્વકીયૈઃ પુરુષૈઃ સાર્ધં સ ઘોરં નરકં વ્રજેત્॥ ૮૧॥

ષષ્ટિર્ગણસહસ્રાણિ ગઙ્ગાં  રક્ષન્તિ સર્વદા ।
અભક્તાનાં ચ પાપાનાં વાસે વિઘ્નં પ્રકુર્વતે॥ ૮૨॥
કામક્રોધમહામોહલોભાદિ નિશિતૈઃ શરૈઃ ।
ઘ્નન્તિ તેષાં મનસ્તત્ર સ્થિતિં  ચાપનયન્તિ ચ॥ ૮૩॥
ગઙ્ગાં  સમાશ્રયેદ્યસ્તુ સ મુનિઃ સ ચ પણ્ડિતઃ ।
કૃતકૃત્યઃ સ વિજ્ઞેયઃ પુરુષાર્થચતુષ્ટયે॥ ૮૪॥
ગઙ્ગાયાં  ચ સકૃત્સ્નાતો હયમેધફલં લભેત્ ।
તર્પયંશ્ચ પિતૄંસ્તત્ર તારયેન્નરકાર્ણવાત્॥ ૮૫॥
ઇતિ શ્રીસ્કાદપુરાણે કાશીખણ્ડે પૂર્વાર્દ્ધે સપ્તવિંશાધ્યાયાન્તર્ગતં 

ગઙ્ગામાહાત્મ્યસ્તોત્રં  સમાપ્તમ્ ।
સ્કન્દપુરાણ । કાશીખણ્ડ । પૂર્વખણ્ડ । અધ્યાય ૨૭/૫૭-૮૪॥

